
91

L’ëa tutto finn’allôa coscì segretto

Che i manezzi se saivan occultæ,

O saivan stæti ûn semplice sospetto

Da dä ben da pensâ a l’autoritæ,

Se pe ûn caxo e pe ûn sbiro maledetto

No foisan stæti a questa rivelæ

Pochi fra quelli che piggiavan parte

A uña tramma condûta con tant’arte.

Fra i nostri ëan stæti destinæ i ciù ardii

D’ûn di forti primarii a l’ardua impreisa;

E a piggiâne possesso ëan zà partii

Comme a ûn punto d’appoggio e de difeisa;

Do contrordine ancon non avvertii

O piggiavan d’assato e pe sorpreisa:

Ma forse se a passavan liscia, a tempo

Svignandosea avvisæ do contrattempo.

Ma s’ëa mescciôu (no so con che interesse)

Fra questi ûn sbiro pe fatalitæ:

Lê o che diffiçilmente ô desmettesse

A so trista abitûdine e viltæ,

O che, sventâ a congiûra, lê ô temesse

D’êse scoverto, ô piggia impunitæ,

E ô denunzia, de sbiro fæto spia,

Parte da tramma e da so compagnia.

Fortuña che gh’ëa noto a squaddra appeña,

Che a l’assato do forte a l’ëa trionfante;

Scicchè schivava allôa condanna e peña,

Perchè e prêuve mancavan, ô restante:

Ma intanto de patrioti uña trenteña

Ean condannæ pe-a lengua d’un birbante

Atri a galea con a sentenza e a taccia

De ribelli, e atri ä forca in contumaccia.

